He rauemi aromatawai ā-roto Hauora 1.1A v1 mō te Paerewa Paetae 91684
TĀ TE ĀKONGA WHĀRANGI

He Rauemi Aromatawai ā-Roto – KUA MŌNEHU
Paerewa Paetae Hauora 91684: Te whakamārama i te whakatau kōwhiringa hei oranga mō te tangata 
Te Kaupapa Ako: Hauora 1.1A v1
Te Ingoa o te Rauemi: Ko Tēhea Huarahi Me Whai Ahau?
Whiwhinga: 4
Tohutohu mā te Ākonga
Te Horopaki

He kaipūrongo koe i tētahi pae ipurangi mō te rangatahi. Ko tāu mahi, he āta whakahoki kōrero ki te hunga taiohi kua tāpirihia he kōrero, pātai hoki ki te pae ipurangi rā. Ko te tūmanako ko āu whakautu ka āwhina i te tangata ki te rapu huarahi māna. 

Ko tāu mahi he whiriwhiri i ngā take e rua hei whakautu māu.
Ka aromatawaingia koe i runga anō i tō kaha ki te whakamārama i ngā tirohanga whānui o te kaupapa, ki te whakaahua hoki i ētahi huarahi me ōna pānga kia taea ai e te kaituku kōrero te whakatau tētahi huarahi tika mōna.

E 4–5 wiki te roa ki te whakaoti i tēnei aromatawai. 
Mā kōrua ko tō kaiako e whiriwhiri te āhua o tēnei aromatawai: he kauhau, he pūrongo, he whakaaturanga, he aha atu rānei. 
Hei Mahi
Take 1

Kia ora.  Tekau mā rima ōku tau, ā, e haere ana ahau ki tētahi kura kōtiro.  He kura noho tēnei.  Ko taku tino hoa, ko Keita.  Tekau mā rima hoki ōna tau.  Kua roa nei māua e wawata ana kia whai tā moko Māori, i te mea he tino rawe te āhua o ngā tā moko rā.  Heoi, kei te mōhio hoki, e kore rawa ō māua mātua e whakaae ki tēnei hiahia o māua.  I mea mai ‘tētahi hoa o tētahi hoa’, e wātea ana kia tāngia māua.  I rūkahu māua ki a ia, me te kī kua tekau mā waru tau ō māua pakeke.  Kāore māua i te mōhio ki te kaitā rā, engari, i kī mai ‘te hoa o te hoa’ mehemea kei a koe te pūtea, ko ia te tangata.
He pūtea tā māua, ā, kua rite hoki māua.  Me haere māua?  Kāore rānei?  
Take 2
Kia ora.  Ko Hēmi ahau.  Tekau mā ono ōku tau. Kei te haere ahau ki tētahi kura ā-iwi.  I tīmata ahau i tēnei kura i a au e rima tau te pakeke.  Ko Hape rāua ko Hurae ōku tino hoa.  Kua tapaina mātou ko ngā ‘H’ tokotoru!  
Nā, ko te raru, ko tēnei.  Inanahi rā, i tae atu a Hurae ki te kura, ā, he pēke tarukino tāna. Kāore e kore, nā tōna tuakana te tarukino rā.  E mōhio ana te tini me te mano, he kaiwhakatipu tarukino ia.  
Nā, i werohia māua e Hurae kia ‘momia ētahi’ me tana kī, ‘he pai ake te kaipaipa tarukino i te inu waipiro’.  
Hika!  He hoa tata mātou tokotoru, heoi, koinei te wā tuatahi i pēnei mai te wero i a mātou te tokotoru ‘H’.
Me aha ahau? Me aha mātou?
Take 3
Tēnā koe.  Ko Katarina tōku ingoa, tekau mā rima ōku tau.  Ko Peti taku tino hoa.  Nā, i tērā wiki, i whāki mai a Peti ki ahau, kua whai hoa tāne ia.  E rima tau te pakeke ake o te tangata i a Peti.  Ko Maru tōna ingoa.  Heoi anō, ko te take, ko te whakaawenga o Maru ki a Peti.  Ki ahau nei, he kino te pāpātanga mai ki taku hoa.  Kāore a Peti e aro ana ki āna mahi i te kura, ā, kāore hoki i uru ki ngā tīma hākinakina.  
I tērā tau, i whai tūnga ia ki te tīma pā whutupōro mō te rohe, ināianei, tē aro ake.  Ka waea atu ia ki a Maru i ia rima meneti, i i a rima meneti.  
Ki te kī a Maru ki a Peti, ‘E peke!’, kāore e kore ka whakahoki a Pēti, ‘kia hia te teitei?’
Kei te tino āwangawanga ahau mōna, mō taku hoa.  Me aha ahau?  Me pēhea taku kōrero ki a ia?

	Kua whiria e te ākonga kia rua o ngā take.
Kua tautohua e te ākonga ngā pānga, ngā whakaawenga rānei o te kaupapa ki te whānau, te hapū, te iwi whānui hoki.
Kua whakatakotoria e te ākonga ētahi kōwhiringa hei whai oranga mō te kaituku kōrero me te tautohu i ngā pānga o ia kōwhiringa. 

	Kua whakamāramahia e te ākonga ngā pānga o te kaupapa ki te tangata, ki te iwi.
Kua whakamāramahia e te ākonga ētahi kōwhiringa hei whai oranga me te whakamārama i ngā pānga o ia kōwhiringa. 

	Kua wetewetehia e te ākonga kia rua neke atu ngā pānga o te kaupapa ki te tangata, ki te iwi.
Kua āta whakamāramahia e te ākonga ngā pānga o te kaupapa ki te tangata, ki te iwi me te whakatakoto i ētahi kōwhiringa kia whai oranga te tangata i ngā horopaki huhua.
Kua tautokotia e te ākonga āna whakamāramatanga mā ngā kōrero parahau mai i ngā puna kōrero.

